2023 жылғы 25 желтоқсанда ҚР Парламенті Мәжілісінде болатын «Сауда саясатын дамыту мәселелері» тақырыбындағы Үкімет сағатындағы Экономикалық реформа және өңірлік даму комитетінің төрағасы Н.С. Сабильяновтың қосымша баяндамасы
Құрметті Альберт Павлович! 

Құрметті депутаттар!

Сауда және интеграция министрі өз баяндамасында сауда саясатын дамытудың негізгі аспектілерін атап өтті. Мен мынадай мәселелерге тоқталғым келеді.

Біріншіден, әлеуметтік маңызы бар азық-түлік тауарлары нарығының қолжетімділігі мен тұрақтылығын қамтамасыз ету

Өздеріңіз білетіндей, елімізде әлеуметтік маңызы бар азық-түлік тауарларының тізбесі енгізілді. Бүгінгі таңда тізбеге 19 тауар кіреді және оны мемлекеттік органдар реттейді.
Анықтама:

19 тауардың тізбесі: ұн, нан, макарон бұйымдары-рожки, жұмыртқа, күріш, қант, күнбағыс және сарымай, сүт өнімдері (сүт, айран, сүзбе), қарақұмық, сиыр еті, тауық еті, көкөністер (картоп, сәбіз, пияз, қырыққабат) және тұз.

Бірақ жыл басынан бері осы азық түлікке баға өсіп жатыр (ағымдағы жылғы 1 желтоқсандағы жағдай бойынша) тізбедегі 13 тауардың бағасы өскенін байқаймыз. 

Атап айтатын болсам нан, күріш, ет, жұмыртқа, сүт, айран, май, сәбіз және тағы басқаларға баға өсті.

Әкімдік қызметкерлері базарларға,сауда орталықтарға барғанда осы азық түліктерге бағаны төмендетіп көрсетеді,кеткеннен кейін қайта басқа баға қояды. Осындай көзбояушылықтан арылу керек.

Сондықтан әкімдіктер жұмыс істемейтін меморандумдар бойынша бағаларды «декларативті түрде» реттеуден бас тартатын кез келді. Оның орнына халықтың әлеуметтік осал топтары үшін атаулы әлеуметтік көмекті енгізу қажет.

Одан басқа, бағаның өсуіне жол бермеу үшін уәкілетті мемлекеттік орган әлеуметтік маңызы бар азық-түлік өнімдеріне сауда үстемесіне мемлекеттік бақылауды орнату керек. Бұл үстеме,Заңда көрсетілгендей, 15 %-дан аспауы керек.

Екіншіден, тауарды өткізу ортасын құру.

Бағаның тұрақтылығы мен өнімдердің қолжетімділігін қамтамасыз ету үшін: «ауыл шаруашылығы тауарларын өндіруші – өткізу нарығы – тұтынушы» көпірін дұрыс құру қажет. Оны өнімді дайындаудан, сақтаудан және тасымалдаудан бастау қажет. Тауар өткізу жүйесінде өнімді «алқаптан сөреге дейін» жеткізу үшін маңызды буын ретінде тұрақтандыру қорлары мен көтерме-тарату,сауда орталықтары болуға тиіс. Яғни, жеткілікті алаңдары, жабдығы, инфрақұрылымы бар қоймалар. Және барлық ауыл шаруашылығы өнімін өндірушілер, тіпті шағын өндірушілер үшін де, сондай-ақ жеке қосалқы шаруашылықтар үшін олардың қолжетімді болуы қамтамасыз етілуі тиіс.

Өйткені, бұл жердегі басты мақсат:

Біріншіден, өндірушіден тұтынушыға дейінгі тізбектегі бағаны бірыңғай бақылау.
Екіншіден, өнімді өткізу кезіндегі артық делдалдық қызметтерді (сақтау, тоңазытқыштарды пайдалану және т.б. үшін сауда үстемелері) қоспай, рәсімдерді азайту. Бұл тауарлардың қымбаттауына жол бермеу үшін қажет.

Бұл ретте, сарапшылардың деректері бойынша, елімізде қоймалармен қамтамасыз ету тек 46 %-ды құрайды. Бұл шамамен 900 көкөніс қоймасы мен 9 көтерме-тарату орталығы.

Сондықтан, сақтау инфрақұрылымын құру және отандық ауыл шаруашылығы өнімдерін өткізу үшін қолайлы жағдайлар жасау міндеті жүйелі шешімді талап етеді.

Анықтама үшін:

1) бүгінгі күні еліміз бойынша 9 көтерме-тарату орталығы жұмыс істейді (Астана, Шымкент қалаларында, Абай, Ұлытау, Ақтөбе, Алматы, Қарағанды, Солтүстік Қазақстан облыстарында)

2) бұдан басқа, жергілікті атқарушы органдардың ақпараты бойынша тағы 9 көтерме-тарату орталығын іске қосу жоспарлануда (Астана қаласында, Алматы, Атырау, Шығыс Қазақстан Жамбыл, Қызылорда, Маңғыстау облыстарында).

Үшіншіден, ішкі нарықты қорғау

2023 жылдың 10 айында ішкі тауар айналымы 47 трлн теңгені құрады. Мұнда импорт тауарларының үлесі жоғары болып қалуда және 40 % құрайды.

Бұл ретте, ішкі нарықты қорғау және импорттың демпингі және субсидиялануы өсу кезінде «тиісті шараларды» қолдану қажет.

Сонымен қатар, бұл жерде отандық өнім шығаруды ынталандыру және ішкі саудада кәсіпкерлікті дамыту да маңызды. Бұл ішкі нарық қажеттіліктерін импортқа жүгінбей қамтамасыз етуге мүмкіндік берер еді.

Одан басқа көлеңкелі экономикадан( көлемі мөлшермен 2,3 трлн.тенге) шығу мәселесін шешу үшін сауда саласында бизнесті тіркеу және жүргізу рәсімдерін жеңілдету қажет. Мысалы, қазіргі уақытта жаңа бастаған кәсіпкерлерге салық есептілігін тапсыру рәсімдерін өз бетінше түсіну қиын.

Сонымен қатар, әлемдік трендтерді ескере отырып, электрондық сауданы дамыту қажет. Өйткені тұтыну моделі қарқынды түрде өзгеріп отырады. Бүгінгі күні электрондық сауда сайттары да өте көп қолданылады, олар өміріміздің күнделікті ажырамас бөлігіне айналды.

Бүгінгі күні қазақстандық кәсіпкерлер халықаралық маркетплейстерде,платформаларда (Amazon, Вайлдберрис және басқа да интернет-сауда алаңдары) саудасын сенімді түрде жүргізіп отыр. Электрондық сауданың үлесі 2022 жылдың қорытындысы бойынша 12,5%-ды құрады.

Осыған байланысты, отандық электрондық алаңдарды белсенді дамыту маңызды. Бұл бәсекелестікті арттырады,бағаның тұрақтануына оң әсерін тигізеді.Сонымен қатар,салықтар да, тауарлар мен көрсетілетін қызметтердің айналымы да біздің экономикамыздың пайдасына жұмыс істейтін болады. Бұл жалпы тауар айналымындағы электрондық коммерция үлесін ұлғайтуға да мүмкіндік береді.

 Төртіншіден, отандық тауар өндірушілердің әлеуетін пайдалану

2023 жылдың 9 айында экспорт көлемі 57,5 млрд. долларды құрады. Өңделген тауарлардың экспорты - 18,2 млрд. доллар, бұл 31,6 %-ды (немесе жалпы көлемнің үштен бірінен аз) құрайды.

Бұл ретте, өндірістің барлық дерлік отандық салаларының айтарлықтай экспорттық әлеуеті бар. Оған мысал ретінде, бірінші кезекте, агроөнеркәсіптік кешен және тамақ өнеркәсібін атауға болады. Осылай, ағымдағы жылдың қаңтар-қыркүйек аралығында агроөнеркәсіптік кешен өнімінің экспорты 4,0 млрд. долларды немесе жалпы өңделген экспорт көлемінің 22 %-ын құрады. Ал өңделген ауыл шаруашылығы өнімі 1,6 млрд. доллар – бұл өңделген тауарлар экспортының жалпы көлемінің 9%-ы ғана. 

2023 жылғы оң айда шикізаттық емес экспорты 4,9% азайған.

Сондықтан:

- қайта өңдеуді дұрыс жолға қойып, дайын өнім шығаратын технологияларды енгізу қажет.

Бұл неше жылдан бері айтылып келеді. Бірақ нәтиже жоқ.

- дайын азық-түлік тауарларын шығаратын ауыл шаруашылығы шикізатын қайта өңдеушілерді мемлекеттік қолдау шараларын кеңейту қажет.

- тауар өндірушілердің  6-8% аспайтын жеңілдетілген несиеге қол жетімділігін қамтамасыз ету керек,жеңілдетілген несие жүйесін қалыптастыру керек.

Сонымен, уәкілетті органдар, әлі де тиімді шаралар қолданып, қазақстандық экспорт үшін өткізу нарықтарын кеңейтуі қажет.

Бұл бағытта Президентіміздің тапсырмасын жүзеге асыру мақсатында заңға тиісті өзгерістер енгізілуде..

Енді шикізатты экспортқа шығарушылар бірінші кезекте өңдеу өнеркәсібін шикізатпен қамтамасыз ету міндеттеледі. Бұрын меморандум арқылы болған.

 Бесіншіден, қазақстандық тауарларды сыртқы нарықтарға ілгерілету үшін кедергілерді жою

Экспорттық әлеуетті арттыру үшін экспортты ілгерілетуде әкімшілік кедергілерді азайту жөніндегі шаралар қажет. Алайда, экспортты кедендік реттеу отандық өндірушілер үшін оңайға соғып отырған жоқ.

Осылай, экспорттаушының Қазақстаннан өнімді тыс жерлерге әкету үшін жұмсайтын орташа уақыты:

-құжаттар жинауға және экспортқа байланысты рәсімдерден өтуге 12-13 күн болады (минимум 5 күн, максимум 20 күн);

-орташа есеппен шығыстары – шамамен 1-1,2 млн теңгені құрайды.

Үкімет осындай рәсімдерден өту уақыты мен құнын қысқарту үшін кедендік рәсімдерді жеңілдету бойынша түбегейлі шаралар қабылдауы қажет.

Сонымен қатар, өнімді нарықтарда өткізу кезінде мынадай кедергілер де болады:

-көлік шығындары басым және көлік инфрақұрылымы нашар дамыған;

-өнімді сертификаттауға айтарлықтай шығын жұмсалады;

-Қазақстанда шығарылатын тауарлар тізілімі жоқ;

-жосықсыз бәсекелестік пен көлеңкелі экономиканың орын алуы;

-өткізу нарықтары туралы ақпараттың болмауы мен маркетингтің әлсіздігі;

-шикізат құнының жоғары болуы мен өндіріс технологияларының ескіруі.

 Алтыншыдан, өнімнің қауіпсіздігін қамтамасыз ету

Өнімді сертификаттау жүйесінің өз нарығы мен отандық тұтынушыны сапасыз тауарлардан қорғауға арналғаны баршаңызға аян.

Бірақ, қазақстандық азық-түлік тауарлары нарығында жалған сапа сертификаттары жиі кездеседі.

Жыл басынан бері халық денсаулығы үшін қауіпті үш мыңға жуық тауар анықталды. Сарапшылар мұндай тауарлардың басым бөлігінде жалған сапа сертификаттары бар екенін атап айтады. Бұл ретте, көп  жағдайда өнімдер сынақтан өткізілмейді, бірақ дүкен сөрелеріне түседі.

Министрлік сайтының деректеріне сәйкес 2023 жылдың басынан бері 22 аккредиттеу аттестаты кері қайтарылды, 11-і уақытша тоқтатылды, өнім қауіпсіздігі туралы құжаттың 300-ден астамы жарамсыз деп танылды.

Бұл көп пе, әлде аз ба? Өздеріңіз бағаларсыздар.    Сарапшылардың пікірінше, бір сертификаттың өзі 100 мыңнан астам тауарды сатуға мүмкіндік береді, ал олардың ішінде сапасы күмән келтіретіндер де болуы мүмкін.

Сондықтан да аккредиттеу жөніндегі органның, зертханалар мен сарапшы-аудиторлардың қызметіне қойылатын талаптарды қатаңдатуды көздеу қажет, сондай-ақ оларға бақылауды да күшейту керек.

Құрметті депутаттар,

Сөзімді қорытындылай келе, Сауда және интеграция министрлігі сауда саласындағы қазіргі жағдайды жақсартып жетілдіруі тиіс екенін атап өткім келеді.

Назарларыңызға рақмет!

